
        
            
                
            
        

    
	 

	Ц. Дамдинсүрэн

	 

	МАРШАЛ ЧОЙБАЛСАНГИЙН ТАВИН НАСНЫ ОЙД ЗОРИУЛСАН ЕРӨӨЛ

	 

	Интерпресс хэвлэлийн газраас 1998 онд Улаанбаатар хотноо эрхлэн хэвлүүлсэн “ЦЭНДИЙН ДАМДИНСҮРЭН “БҮРЭН ЗОХИОЛ” Тэргүүн боть” номоос авч Цогт охин тэнгэр сангийн захиалгаар Цагаан бамбарууш хэвлэлийн 2020 онд газарт цахим хэлбэрт хөрвүүлэв.  

	Зохиолчийн өвийг эзэмшигчийн хүсэлтээр өөрийнх нь зориудаар бичсэн зарим үгийг засаагүй болно.

	 

	 


Төр улсын өндөрлөг болсон

	Түмэн ардын нөхөр болсон

	Төгс зоригт Чойбалсан таныхаа

	Төрсөн өдрийн баяр болсонд 

	Төгөлдөр хайрт баатар нөхрөө

	Төвийн ширээнд суулгаад

	Төвшин энхийн ерөөлийг хэлэх

	Түмэн завшаан бидэнд тохиолдож

	Найман настай хүүхдээс эхлэн

	Наян настай хөгшид хүртэл

	Найз дотно нөхөртөө зориулж

	Найрын дугарааг эхлэхдээ

	Найман өнцөгтөө навчин хээтэй

	Навчин дундаа уран цэцэгтэй

	Наалинхай торгон хадгий чинь

	Нарийн хурууны үзүүрт намилзуулан барьж

	Наран гэрлийн элчээр үүссэн

	Нарийн хурын чийгээр бүтсэн

	Навч ногооны шимээр бүрэлдсэн

	Найр цэнгэлийн дээж болсон

	Насан хутгийн өлзий болсон

	Нандин цагаан сүүгий чинь

	Агар зандан хундаганд чинь

	Амсар тултал дүүргэж

	Арван салаа мутрын

	Алтан лянхуад дэвшүүлээд 

	Айлтгаж хэлэх үг бол

	Өлгий Монгол орны 

	Өмөг түшиг болсон

	Өргөн монгол ардын

	Өршөөл хайрыг авсан 

	Өрлөг их жанжин минь

	Өнөө тавин нас хүрээд

	Өндөр тэнгэрт гийсэн

	Өлзийт гэгээн наран мэт

	Өнөд тунгалгаар мандаж байна. 

	Хагас зуун жил бүрийг 

	Харшуулан үзэхэд 

	Харилцан тоо адил боловч

	Хараахан чанар адилгүй байдаг

	Учиртай явдалтай 

	Тавин жил гэж байдаг. 

	Унтаж өнгөрсөн 

	Тавин жил гэж байдаг. 

	Таны насалсан

	Тавин жил бол

	Тайван цагийн

	Мянган жилтэй тэнцэнэ. 

	Хоёр гурван мянган жилийн

	Хосгүй түүхт их хэргийг 

	Хорь гучин жилийн дотор 

	Хорлоогийн хүү Чойбалсан бүтээлээ

	Өчүүхэн нэгэн хоногийн дотор боловч

	Өглөө үдэш гэж байхын адил

	Өнгөрсөн их түүхийн дотор боловч

	Өдөр шөнө гэж байдаг байна. 

	Эргэх ертөнцийн хоногийн өдөр

	Эрдэнэ нарны алтан гэрлээр эхлэх мэт

	Энэ монголын түүхийн шинэ өдөр 

	Эрэлхэг намын их үйлсээр эхэлнэ. 

	Өдөр болохын урьд, шөнө байдаг мэт

	Өнөөгийн жаргалт амьдралын урьд

	Зовлонтой цаг байж билээ. 

	Тэр цагийн байдлаас

	Тэмдэглэж заримыг хэлбэл:

	Догшин баатар монголыг

	Дорой боол болгох гэж

	Аргамаг хүлэг морий нь

	Адсага болтол эдлэх гэж

	Болд жадны үзүүрийг нь 

	Зөөлөн тугалга болгох гэж

	Тангадын хутагт нар 

	Тарниа бясалгаж

	Улаан орхимжоор

	Хүнийг бугуйлдаж 

	Сүжиг сэжгээр

	Ардыг хүлээд авахад

	Манжийн ноёд

	Хуулиа бичиж

	Монголын ноёдод 

	Хар хүрмийг өмсгөв. 

	Хар хүрэмтэн

	Чулуун жинсэнд дарагдав. 

	Чулуун жинстэн 

	Луут тугийн өмнө бөхөлзөв. 

	Тэнгэрийн хөвгүүн

	Алтан луугийн зулзага гэж

	Тивийн амьтныг ноёрхож байсан

	Манжийн хаан доройтож

	Азийн луу хөгшрөв. 

	Хөгшин луугийн

	Хөх биеэс

	Нэг муу нохой бөөс үсэрч

	Биеэ Сюй ноён гэж нэрлээд

	Малчин монголыг идэхийг оролдов. 

	Бас түүний хажуугаар

	Балагт герман овгийн

	Барон Унгерн гэдэг

	Баширт нэг мангас

	Зүүн хойд зүгээс

	Зүгийн муу зүгээс

	Ёроолгүй далайгаас

	Ёдрын ганц модноос

	Ёврох хүчийг олж

	Ёрын муусайн

	Амьтдыг цуглуулж 

	Ёсон бусаар халдаж ирэв. 

	Харийн эзэрхгүүд

	Монгол улсыг сандаргаж

	Харамсалтай муу 

	Цөвийн цаг болоход 

	Халх монгол бид

	Халамжит эх нутгаа

	Харийн дайсанд алдахгүй 

	Хадгалсаар байсан. 

	Халуун гал голомтоо

	Хүйтэн үнс болголгүй

	Сахисаар байсан. 

	Уйтгартай муу цагт боловч

	Ураг элгэн монголчууд бид 

	Уудам нутагтаа цагаан гэрээ барьж

	Улс гүрнээ мандуулах 

	Уухайн дууг ихэд хүлээж

	Ууган баатар эрийн 

	Унах морины нь дүрсийг

	Уулын өндөр оргил дээр

	Улсын сүлдийн овоон дээр 

	Урт модны үзүүр дээр 

	Уяж хийсгэсээр ирсэн билээ. 

	Айл гэрийн гадна

	Ариун хийморь нэртэй

	Аргамаг хүлгийн зураг

	Алиалан хийссээр байдгийн

	Анх гарлыг асуувал

	Байлдааны морь чинь 

	Бэлхэн байна. 

	Баатар эр минь 

	Хаана байна гэж 

	Байж ядсан монголчууд

	Хийморь цог заль бадартугай гэж

	Хий салхи шиг

	Хурдан морины дүрсийг

	Хийморь гэж нэрлээд

	Хээрийн салхинд

	Хийсгэсээр ирсэн

	Учир тэр билээ. 

	Эрхт улсаа мандуулах

	Эзэн баатар төрөөгүй 

	Эзгүй байсныг бэлэгдэж

	Эмээлтэй хазаартай тэр морины 

	Энх сайхан нуруун дээр 

	Эрэлхэг баатрын оронд 

	Эрдэнийн зүйлийг ачсан байдаг

	Учир тэр билээ. 

	Ард олон бид чинь

	Аргамаг тэр морийг

	Авч унах баатраа

	Аль хэдийнээс хүлээсээр

	Аргаа барж байтал

	Энэ зууны эхээр

	Эрэлхэг баатрууд гараад ирэв. 

	Ачит тэр баатрууд минь

	Аргамаг хүлгээ унаж

	Ард олноо цуглуулж

	Ачит намыг байгуулаад

	Ар хойд зүгийн

	Арслан хүчит баатар

	Аврага Оросын тусламжаар

	Алив дайснаа дарж 

	Ази тивийн зүрхэнд

	Алтан гэрлийг цацруулж

	Агуу монгол нутагтаа

	Хувьсгалт улсыг тогтоов. 

	Төр улсын чөдөр болсон

	Түмэн ардын хүлээс болсон

	Харгис феодал ёс

	Халуун наранд хайлах

	Хаврын цас мэт сөнөв. 

	Богд тэргүүтэй

	Хуучин засгийг өөрчилж

	Бошгыг халах 

	Шинэ засгийг тогтоов. 

	Ард олон монголын хүчийг 

	Асар нягтаар нэгтгэж

	Алсын жаргалт нийгмийг

	Алдалгүй зохиохын тул

	Манай ялалтын туг болсон

	Манлай хүчит ардын намыг байгуулав. 

	Хорин хүн эвгүй бол

	Эвдэрхий хүрээ мэт

	Хоёр хүн эвтэй бол 

	Төмөр хүрээ мэт гэдэг

	Нохой мэт хэрэлддэг

	Ноёдууд, улсаа

	Эвдэрхий хүрээ мэт болгоод байхад

	Эв журмыг эрхэлсэн 

	Эрэлхэг манай баатрууд

	Төр улсаа

	Төмөр хүрээ болоод

	Түмэн олондоо

	Алтан хүрээ болоод

	Бат улсыг байгуулж

	Баларшгүй нэрээ дуурсгав. 

	Эрийг бүү бас

	Далайг бүү янд гэж

	Эртний монгол үг 

	Эндүүрэлгүй үнэн байна. 

	Эзэн ноёдын бассан

	Эрхт дээдсийн доромжилсон

	Малчин ардын бор хүү

	Манай ардын Чойбалсан

	Марташгүй гавьяаг байгуулж 

	Мандсан улсаа толгойлсон

	Манлай жанжин болоод

	Маныхаа дунд энэ өдөр 

	Магтуулан сууж байна. 

	Манжийн сайдын

	Шавхахыг оролдсон далай 

	Мангуу ноёдын 

	Хуурайлахыг оролдсон булаг

	Манай Монголын эх нутаг

	Маш гүн далай мэт

	Шавхаж баршгүй

	Эд баялгаар дүүрч

	Эрх жаргалаар бялхаж

	Энх мөнхөөр оршиж байна. 

	Эр хүн эндэхгүй бол

	Эрхт сайд болдог,

	Эрэг нурахгүй бол 

	Өндөр уул болдог

	Энхрий манай Чойбалсан

	Энэ улсынхаа төлөө

	Эндэлгүй зүтгэсээр

	Эрхэм сайдын зэрэгт хүрэв. 

	Эх Монгол орны

	Эрэг хил нь нуралгүй

	Эвдэршгүй бэхэжсээр

	Энх мөнхөөр тогтнов. 

	Албин шулмын санаатай 

	Атаа хорын сэтгэлтэй

	Аюулт муусайн дайсныг

	Аятай сайхан үгээ

	Амандаа хэлээд ирэхэд ч

	Хууртдаггүй

	Араг савар хоёроо

	Ардаа үүрээд ирэхэд ч

	Автагддаггүй

	Аравгар саравгар зэвсгээ

	Архайтал бариад ирэхэд ч

	Дийлэгддэггүй

	Ардын хувьсгалт намын

	Алдарт зүтгэлтэн таныгаа

	Алтан нар шиг мандаж

	Алив санасан нь бүтэж

	Амжилттай сайн явахыг ерөөе. 

	Таны үүсгэлцсэн

	Хувьсгалт нам

	Маны хүссэн

	Үйлсийг бүтээж

	Төрийн жолоог

	Тэгш барьж

	Түмэн ардаа

	Зөв удирдаж

	Төвөг саадыг

	Бүрэн ялж

	Хадуурсан морины амыг

	Хазаараар залахын адил

	Хааш яаш гуйвсан 

	Харш буруу үзэлтнийг 

	Хатуу тэмцлээр дарж

	Хамаг олон ардаа

	Хальтран унах 

	Харанхуй хонгилд оруулалгүй

	Халдан сүйтгэх

	Хартан хортонд автуулалгүй

	Үнэн ариун замаар

	Үүрд удирдан жолоодож

	Үргэлж өрнөн дэлгэрэх

	Үндэс суурийг тавьж

	Үндсэн Монгол улсаа

	Үгүйрэшгүй баян болгож

	Үхэшгүй мөнх болгож

	Үнэхээр их ачийг хүргэснийг

	Үзэж мэдсэн бид бүгдээр

	Үнэн сэтгэлийн талархлыг хүргэе. 

	Балчиг нуурын ус мэт

	Байж хоцорсон монголын түүх

	Баян булгийн ус мэт

	Бадран оргилсоор байна. 

	Багш, эцэг, нөхөр гурвын чанарыг

	Багтааж биедээ шингээсэн

	Баатар нөхөр Чойбалсан таны 

	Бараа сүүдэр нэмэгдэх тутам

	Баялаг ухаан чадал чинь

	Бадран өрнөсөөр байна. 

	Барилдалгат олон нөхөд чинь

	Бат нягт хүрээлсээр байна. 

	Байгуулсан нам засаг чинь

	Улам улам бэхэжсээр байна. 

	Огторгуйн одон мичид

	Олон болтугай ч

	Онц ганц алтан гадсаа

	Орчин тойрч байдаг мэт

	Овог бүрийн монголчууд 

	Олон болтугай ч 

	Онц гавьяат хувьсгалт намаа

	Осолдолгүй хүрээлж байна. 

	Ачит тэр намын зүтгэлээр

	Атар талын чөлөөт малчид

	Айх аюулгүй жаргаж 

	Алдах газаргүй баяжиж

	Амар жимрээр амьдарч байна. 

	Унах унаагүй 

	Саах үнээгүй байсан

	Урьдын байдал арилж 

	Улс нийтээр баяжиж

	Айл бүр олон малтай 

	Ард бүр бүтэн хувцастай 

	Ашдын жаргалыг эдэлж байна. 

	Үеийн олон залуус

	Цэргийн эрдэмд сурч

	Үзүүрт жадаа

	Гадагш хандуулж

	Үнэн сэтгэлээ 

	Дотроо агуулж

	Үзэсгэлэнт Монгол орноо

	Үлэмж батаар хамгаалж байна. 

	Дээд доод олон сургуульд

	Дэгжих үеийн залуус ороод

	Дэлхийн хамаг юмыг

	Дэлгэрэнгүй нягтаар судалж

	Одтой тэнгэрээс аваад

	Оломгүй далайг хүртэл

	Орчлонгийн хамаг бодисыг сурах

	Онол эрдмийг үзэж байна. 

	Айл бүр баглаа номтой 

	Ард бүр харандаа цаастай боллоо. 

	Эвхэж байсан гарт минь

	Эрдэнийг бүтээх чадал байгааг

	Энэ өдөр мэдлээ бид. 

	Бүтээх чадалтай гараараа

	Бүрэн хэрэглэх зүйлээ

	Бүтээх үйлдвэртэй болов бид. 

	Уудам говь нутгаа

	Усаар элбэг болгож

	Өргөн тал нутгаа

	Өвсөөр их болгож

	Өндөр сайхан уулаа

	Ойгоор их болгож

	Өсөх Монгол улсаа

	Өнөр баян болгож

	Өлгий Монгол орноо

	Өнө үүрд жаргуулах

	Өлзийт их ерөөлийг 

	Өрлөг жанжин тандаа хүргэе. 

	Холыг харах намын хүү

	Ихийг бүтээх ардын хань 

	Эрхэм нөхөр Чойбалсан та

	Эрэлхэг нөхөр Сүхбаатарын хамт

	Энгийн олон ардыг удирдаж

	Эрс зоригт Оросыг түшиж

	Энэ бүхий хэргийг

	Эндэгдэлгүй бүтээлцэж өгсөн

	Эрхэм их гавьяагий чинь

	Энэ өдөр магтан сайшаана. 

	Олон түмэн ардаа

	Осолдолгүй түшдэг учраас

	Оросын баатарлаг ард түмэнтэй

	Огт салшгүй нөхөрлөдөг учраас

	Олны хайрт жанжин минь

	Онц их хүндтэй байна. 

	Хүний чанарыг

	Нөхрөөр нь танина. 

	Хүлгийн чанарыг

	Шөрмөсөөр нь танина гэдэг. 

	Манай Монгол улсын

	Маш дотно нөхөр

	Аврага их хүчтэй 

	Арслан баатар цэрэгтэй 

	Оросын их улс 

	Орчлон дахины тулгуур болж

	Олон түмний түшиг болж

	Онц гайхамшгаар мандаж ирэв. 

	Булаах дээрэмдэх тэргүүтэн

	Бузар муусайн явдалтныг 

	Бут цохин сөнөөсөөр ирсэн

	Буянт тэр нөхдийн минь алдар

	Буман нарны гэрэл мэт

	Бууршгүй цацарч байна. 

	Европ тивийн зүрхэнд

	Ялзарсан шарх гарч

	Ирвэс барс танктай 

	Идэмхий Гитлерийн сүргүүд

	Идэх амаа ангайгаад

	Цавчих сэлмээ далайгаад ирэхэд

	Их Зөвлөлт улс 

	Ид хүчээ гаргаж 

	Идэвхтэй тэмцлээр сөнөөж байна. 

	Дэлхий дахиныг аврах 

	Дээд их зорилтыг биелүүлэх

	Дэвшилт их хэрэгт

	Дэмжлэг тусыг үзүүлж

	Дээж бэлгийг хүргэсэнд

	Москвагаас Зөвлөлт улс

	Монгол засгийн газарт

	Талархлын бичгийг ирүүлэв. 

	Ачит жанжин Чойбалсан та

	Алтан дэлхий дээрх

ЦЭНДИЙН ДАМДИНСҮРЭН “БҮРЭН ЗОХИОЛ” Тэргүүн боть (1998) номын ОРШИЛ

	 

	Монголын соёлын хөгжлийн түүхэнд гарамгай үүрэг гүйцэтгэсэн хүний нэг нь Цэндийн Дамдинсүрэн юм.  Монголын шинэ үеийн уран зохиолыг үүсгэн байгуулагчдын нэг, дорно дахины соёлыг судлагч нэрт эрдэмтэн, сайн орчуулагч, нийгэм улс төрийн зүтгэлтэн Ц.  Дамдинсүрэнгийн бичиж туурвисан бүтээлийн өв сан арвин юм. 

	Ц.  Дамдинсүрэнгийн зохиолууд нь 1944 онд “Түүвэр зохиол”, 1956 онд “Түүвэр зохиол”, 1958 онд “Избранное”, 1966 онд “Хачин хурим”, 1969 онд “Түүвэр зохиол” нэртэйгээр удаа дараа хэвлэгдэж уншигчдын хүртээл болсон билээ.  1969 онд хэвлэгдсэн “Түүвэр зохиол”-д 63 шүлэг, 24 яруу найргийн орчуулга, 25 өгүүллэг найруулал, 3 тууж, 19 тэмдэглэл нийтлэл орсон юм.  Уг түүвэр “Ц.  Дамдинсүрэнгийн амьдрал уран бүтээл” товч удиртгал, нийтлүүлсэн уран зохиолын ном зүйтэйгээрээ өмнөх түүврээс онцлог болсон байна.  

	Ц.  Дамдинсүрэнгийн мэндэлсний 90 жилийн ойд зориулсан энэхүү “Бүрэн зохиол” хэвлэлд зохиолчийн намтрын талаар урьд өмнө зөрөөтэй бичигдсэн зүйлсийн учрыг гаргаж, удмынх нь холбооны зураглалыг оруулж, уран бүтээлийнх нь өв уламжлалын онцлогийг тодруулсны дээр нийтлүүлсэн зохиолынх нь ном зүйг дэлгэрүүлэн багтаасан болно.  Мөн зохиолчийн архивын сан хөмрөгт хадгалагдаж байгаа гар бичмэл, цохимолоос шүүрдэж нилээд шүлэг зохиолыг шинээр уншигчдад толилуулж байгаагийн дотор “Шарай голын гурван хаан” жүжгийн дуулал, Д.  Нацагдоржийн “Учиртай гурван толгой” зохиолоор бичсэн дуурийн цомнол, “Лус савдаг, чөтгөр шулмастай учирсан хүмүүсийн яриа” зэргийг нэрлэж болно.  

	Бүрэн зохиолд 80-аад шүлэг, 30 өгүүллэг найруулал, 1 дуурийн цомнол, 4 тууж, 6 хууч яриа, 20-иод тэмдэглэл, нийтлэлийг оруулснаараа энэ нь 1920-иод оны сүүлчээс 1980-иад оны дунд үе хүртэл 60-аад жилийн дотор Ц.  Дамдинсүрэнгийн бүтээн тууривсан уран зохиолыг төлөөлөх боломжтой юм.  Энэхүү хэвлэл нь Ц.  Дамдинсүрэнгийн намтар, бүтээлийг уншиж судлах, цэгцтэй ойлгохыг хүссэн хэн бүхэнд тус нэмэр болно гэдэгт найдаж байна.  Бүрэн зохиолыг цаашид дугаар нэмж үргэлжлүүлэн хэвлэх боломж байгааг дашрамд өгүүлсүгэй.  

	 

	Д.  Цэдэв

	Зохиолчийн өвийг эзэмшигчийн хүсэлтээр өөрийнх нь зориудаар бичсэн зарим үгийг засаагүй болно.

